
 I.- AURREKARIAK 

 

 2003. urtean, honako prospekzio-proiektu hau jarri genuen martxan, 

Kalkolitoaren eta Brontze Aroaren garaiko datu urritasuna dela eta. Ikerketak egiteko 

aukeratutako lekua Andatza, Belkoain, Garate eta Zarate mendiek barne hartzen duten 

inguru bat da, Oria ibaiak mugatua. Inguru honi interesgarria iritzi genion haren 

fisonomiagatik, kokapen estrategikoagatik, daukan antropizazio-maila aski eskasagatik 

eta bertako monumentu megalitiko ugariengatik.  

 

 Gaur egun arte egindako sei prospekzio-kanpainek, non bi aztarnategi berri 

(Irigain eta Biribillondo) eta balizko hirugarren bat (Agita) aurkitu diren, zeinei garai 

desberdinei buruzko dokumentazio-kopuru nabarmena gehitu behar zaien (egindako 

landa-lanei eta laborategiko lanei esker lortuta), agerian jartzen dute erabilitako 

metodologia zuzena izan dela. 

 

Egitateok oinarri hartuta, oso beharrezkoa deritzogu ikerketetan sakontzen 

jarraitzeari, batez ere ikerketen hasierako helburua –bertako ondarea babestea– 

kontuan hartuta, lekua ondo ezagutzea funtsezkoa izanik.  

 

2019an, iazko lana jarraituz, Iria mendian kokatzen den Txangosta izeneko 

inguruan dagoen megalitoa ikertzea geneukan helburu. Nahiz eta ekinaldi honetako 

lanak oraindik ez bukatu, urtearen amaieran honako behin behineko txosten hau 

aurkezten dugu. 

 II.- HELBURUAK ETA PROPOSATUTAKO JARDUERAK 

 

Proiektuaren helburuak honako hauek dira: 

 

1) Andatza mendigunearen inguruei buruzko azterketa eta interpretazio 

arkeologikoa, askotariko espazio-motak kontuan hartuz: 

• Andatza, Belkoain, Garate eta Zarate mendietako goiko eta erdiko 

inguruak. Bazkaleku onak ditu eta nekropoli bat dago. 

• Aia eta Orio arteko mendixkak. Oriatik eta itsasotik hurbil daude, eta oro 

har, nekazaritza- eta abeltzaintza-jardueretarako egokiak dira. 

• Oria ibaiaren azken zatiko erriberak, Lasarte-Oriatik bokaleraino. Inguru 

hauek ibaiko aberastasuna eta nekazaritza ustiatzearekin loturik daude. 

 

2) Inguruaren potentzialtasuna dela-eta, aztarnategi berriak aurkitzea (dagoeneko 

ezagunak direnez gain). 

 

3) Hileta-praktikei buruzko ezaupideak zabaltzea, lurperatze-mota berriak aurkituz. 

 

4) Gipuzkoan mota honetako geroko ikasketetarako oinarri batzuk sortzea. 

 

5) Babesa sustatzea, eta etorkizunean inguruan kontserbatu diren elementu guztiak 

baliozkotzeak, horiek hobeto ezagutzeari esker. 

 

Helburuak betetze aldera, aurten egin ditugun lanak, iaz egindakoen jarraipena izan dira, 

hau da: Iria mendian azaldu zen monumentu megalitiko aztertzea. 2019. urteko 

kanpainarako aurreikusitako lanak honako hauek izan dira: 

 

1. Egitura osatzen duen tumuluak guztiz garbitu.  

 

2. Egituraren erdigunean 3 x 3 metroko eremu bat industu. 

III.- LAN-EREMUAREN KOKAPENA 

 

Gure ikerketa eremua Usurbil udalerriaren barruan kokatzen da, Iria izeneko mendian.  

 

Megalitoaren kokapena. 

 

 

 

 IV.- ESKU-HARTZEA 

 
 2004an, Txangosta izeneko lekuan egitura berezi bat identifikatu genuen. 

Antxon Aguirre Sorondok argazki pare bat egin zuen 1984an eta harrespil bat 

zela esan zuen. Euskomedia Fundazioak egindako “3digital” web orrian 

zintzilikatuak daude:  

http://www.3digitala.com/eu/ficha.php?id=13981 

http://www.3digitala.com/eu/ficha.php?id=13982).  

 

Nahiz eta inguruan bizi ziren biztanleak ezagutu, bertan kokatzen diren 

aztarnak ikertu gabe zeuden, eta inork ez zekien zer ziren. Horregatik, 2018an 

zundaketa arkeologiko bat egitea erabaki genuen, eta gizakiak egindako egitura 

bat zela ziurtatu genuen. Hori dela eta, aurtengo lanetan dokumentazioa eta 

http://www.3digitala.com/eu/ficha.php?id=13981
http://www.3digitala.com/eu/ficha.php?id=13982

kartografia berrikusi ditugu, eta zuzenean metodologia arkeologiko zehatza 

erabili dugu.  

Ikusizko miaketetan arakatze selektiboak eta intentsiboak tartekatzen 

ditugu, eremuaren ezaugarrien eta lortu nahi den helburuaren arabera. 

 

IV.1. INDUSKETA ARKEOLOGIKOA 

Ikerketa arkeologikoa hasi baino lehen, Txangostan kokatzen diren 

aztarnak honako ezaugarri hauek zituen: harri pilaketa bat eta haren gainean bi 

harri handi zutik. Hegoalderantz beste harri handi bat kokatzen da, baina 

etzanda. 

 

 

 

 

 

 

 

 

2018. Egitura ikerketa hasi baino lehen. 

 

 Egituraren ezaugarriak ezagutzeko asmoz, eta inguruko landaredia guztia 

kendu ondoren, itxuraz egituraren erdialdea dena ikertzea aukeratu dugu. 

  

 2018an utzi genuen bezala dago egitura, lehenengo urratsa hostoak eta 

gainerakoak kentzea izan da egitura berriro ere osoa ikusteko asmoz. Jarraian 4 

x 4 metroko lauki sare bat zabaldu dugu zutik dauden harriak barruan gelditu 

direlarik. Helburua 5-10 zentimetro inguruko azalak jaisten joatea da.   

Lantaldea 

 

Irekitako indusketa eremuetako bat. 

  

Tumuluak oinplano borobila dauka, eta momentuz, 13 metroko diametroa 

eta ia metro bateko altuera ditu. Egitura osatzen duten materialak nahastuak 

daude, eta toki desberdinetan lurra, harri handiak edo txikiak ikusten dira.  

 

Lan taldearen zati bat zundaketa nagusian dagoen bitartean, bestea 

tumuluko beste gune esanguratsu batean jarri ditugu lanean, non 1 x, 1,50 

metroko lauki bat zabaldu dugu eta zeini Zundaketa 2 deitu diogun.  

Ganbara indusketa prozesuan 

 

 

 

 

 

 

 

 

 

 

 

Zundaketa 2 gune berria 

 

Zundaketa 2 egin den lekuan, harriz egindako hilera bat ikusten da. 

Itxuraz megalitoa baino egitura berriago baten aztarnak dira, baina ez da 

informazio berririk aurkitu.  

Ganbarako indusketako 3D modeloa 

 

Ganbararen aldetik, momentuz industen ari gara eta lana bukatzeko gutxi 

falta da, baina guztiz deseginda dagoela esan dezakegu. 

 

 

Aurten egin diren bi zundaketen kokalekua. 

IV.2. METODOLOGIA 

Indusketa-metodoak batu egiten ditu Harris sistema, koordenatu 

kartesiarrena eta 5-10 cm-ko lodierako azal artifizialetan induskatzea. Horrela, 

unitate estratigrafikoei dagokien izendapena eta interpretazioa erabiltzen dira, 

nahiz eta horiek azalka induskatzen diren. Indusketa-eremua 1x1 m-ko 

koadroetan zatitu da, X eta Y erreferentzia-ardatzetatik abiatuta. Y ardatza 

iparrera norabidetuta dago eta X ardatza ekialdera. Lortutako koadrikula zenbaki 

arabiarrekin izendatu da hegoaldetik iparraldera, eta letrekin mendebaldetik 

ekialdera. 

 Material arkeologiko higigarria berreskuratuz gero, identifikagarriak (edo 

neurri batetik gorakoak) bakarka jasotzen ditugu poltsetan, X eta Y ardatzen 

arabera koordenatzen ditugu eta 0 puntu batekiko sakonera ere neurtzen dugu 

nibel topografiko baten bidez. Esku-hartze arkeologikoan identifikatutako 

material guztiak behin-behineko inbentario batean sartuko ditugu. Materialik 

txikienak, eta itxura batean garrantzi berezirik ez dutenak, sektore-poltsa 

orokorretan gordetzen dira material-motaren arabera sailkatuta. 

 Indusitako lur guztia 2 mm-ko tarteak dituen sare metalikozko bahe baten 

bidez bahetzen dugu. Unitate estratigrafiko bakoitzetik hainbat lur-lagin jasotzen 

dugu, behar bezala identifikatuta. Horietako batzuk flotazio bidez tratatuko ditugu 

laborategian, eta beste batzuk sedimentologia- eta palinologia-azterketetarako 

izango dira. Indusketan eta flotazioan lortutako material bakoitza dagokion 

espezialistari bidaliko diogu. 

 Esku-hartzea egiten ari garen heinean ateratako harriak ongi aztertzen 

ditugu, arte aztarnaren bat balute ere. Aztertu ondoren, arte aztarnarik ez duten 

harriak indusketa-eremutik gertu pilatzen ditugu, esku-hartzea amaitutakoan 

megalitoa berreraikitzen erabiltzeko. 

 Induskatutako maila bakoitza argazki bidez dokumentatzen dugu eta 

plano batean islatzen dugu. Indusketaren eguneroko bat eginten dugu, eta azal 

eta koadro bakoitzaren fitxak betetzen ditugu datu hauekin: bakoitzaren 

hasierako eta amaierako kota, ateratako jalkinaren deskribapena eta aurkitutako 

materialak. 

 Esku-hartzean berreskuratutako materialak behar bezala garbitu, siglatu 

eta erregistratuko ditugu, ondoren legez gordailutzeko, Eusko Jaurlaritzaren 

Euskal Kultur Ondarearen Zentroak xedatutako araudiari jarraiki. 

 V.- AZALDUTAKO MATERIALAK  

 

Aurtengo kanpainan, hainbat material azaldu dira. Denak suharriak eta 

harri-kristal zatiak dira. Guztiei koordenatuak hartu zaizkie. Harri-kristalak egitura 

megalitikoekin lotuta egon izan dira historikoki, kolore gabeko kuartzo zatiak dira, 

mineralak alegia, eta haien itxuragatik balio handia zuten.  

 

Suharriak ordea, garaiko erramintak dira,  hainbat lan egiteko erabiltzen 

zituztenak, hala nola, laban, arraskailu edo zulatzaile gisa.  

Azaldu diren harri-kristal zatiak 

Azaldu diren suharri zati guztiak 
 

Ikusi dezakegun bezala, aurtengo kanpainan ganbarako zundaketan 

material kopuru handia berreskuratu ahal izan dugu. Batzuk jatorrizko lekuan eta 

besteak galbahean.  

 VI.- EMAITZEN INTERPRETAZIOA 

 

 Laburbilduz, orain arte egindako lanei esker Txangostan trikuharri bat 

kokatzen dela esan dezakegu. Ezezaguna den une batean arpilatu zuten eta 

egitura osatzen zituzten harri handienak mugitu edo eraman egin zituzten. Nahiz 

eta nahiko deseginda egon, jatorrizko ganbararen aztarnak aurkitzen dira 

oraindik, eta egitura estaltzen zuen harrizko eta lurrezko tumuluaren aztarnak 

mantentzen dira ere bai.  

 

Gaur egun, tumuluaren gainetik nahita jarritako harri leunak ikusten dira, 

eta harri horien artean hiru handienak daude; bi zutik eta beste bat etzanda, gure 

ustez jatorrizko ganbara osatzen zuten batzuk direnak.  

  

 Azken urte hauetan egindako aurkikuntza oso garrantzitsua da, horrelako 

egiturak ezezagunak ziren inguru batean kokatzen delako (ezagutzen diren 

megalitoak hegoaldeko isurialdean kokatzen dira) eta inguruan bizileku bat 

kokatu izan zela erakusten duelako.  

 

 Datorren urteko lanak ildo horretatik jarraitu beharko lirateke, monumentu 

megalitikoen garaiko bizilekuak bilatzen. 

 

Donostia, 2019ko abenduaren 29an. 

